
1.3 GEGURITAN KANCIL TEKEN GULUNGAN TIKEH




Puh Ginada


	I Kancil jani tuturang, ngajinang soroh prani, Gulungan Tikeh adanya, I Kancil mangomong sumbung, "Ih Gulungan Tikeh iba, dingeh beli, palaib ibane becat.

	Yadin cai mlaib gangsar, sing icang kalahang cai, yening ngadu kabecatan, "Gulungan Tikeh mangrungus, dingeh Kancil manguman, manangtangin, tumuli alon saurnya.

	Kenken munyine i busan, yadin plaib icang rindit sing ja icang lakar kasor, cai kancil liwat sumbung, nanging tongose karwanang, nene jani, "Sumaur I Kancil banggras.

	Tui batis icange patpat, batis caine aketi, sinah cai lakar kaon, jalan suba jani maju, matanding lakar malomba, icang milih, pacang genahe malomba.

	Ada gunung tegeh pasan, uli ditu mengawitin, kanti napak di sukunya, I Gulungan Tikeh manut, kedek - kedek lintang rena, tan gumingsir, tekening pasubayannya.

	Mara I Kancil nginkinang, lakar ngenggalang nalaib I Gulungan Tikeh bunger, awakne bungker ngaluluk, ngalilik kaliwat becat, kadi mimis, santer palaibne gangsar.

	I kancil angob ngatonang, I Gulungan Tikeh malaib, suba joh sawat batenan, malaib I Kancil nutug, kenehne bakal maliwat, kadi angin macedut palaibnya.

	Apitnnyane tan kasidan, I Kancil laut ngalilik, awaknyane telah babak, tendase belah makaplug, polo lan getihnya muncrat, laut mati, baan sumbungne kaliwat.

	I Gulungan Tikeh menang, napak di sukuning bukit, ane kanggon pawanengan, ban I Kancil liwat sumbung, napak-nyane karahayuan, ento jani, awake gedenan tendas.

	Eda bes sumbung mapeta, yadian ia anak cerik, goba nista buin belog, tatasang mangdennya tau, apang eda salah parna, bengil cuil, da mangaden anak nista.

